
ТАҚРИЗ

ба автореферати диссертатсияи Холова Моҳира Буриевна дар мавзуи 
«Мутобиқати савтии калимаҳои русиву аврупой ва усулҳои ба меъёр 
даровардани онҳо дар забони адабии муосири тоҷикӣ» барои дарёфти 
дараҷаи илмии номзади илми филология аз рӯйи ихтисоси 10.02.01 -  
Забони тоҷикй

Калимаву истилоҳоти иқтибосӣ як бахши муҳимми таркиби луғавии 
ҳар як забон, аз ҷумла забони тоҷикиро ташкил дода, дар ифодаи мафҳумҳои 
зиёди мушаххас (конкрет) ва маънй (абстракт) ба кор мераванд, ки омӯзиш ва 
пажӯҳиши онҳо дорои аҳаммияти махсус мебошад. Чунин навъи калимаву 
истилоҳот тайи давраҳои гуногуни таърихй ба забони тоҷикй ворид гардида, 
иллати аз байн рафтани бархе аз вожагони бунёдии забон шудааст. Агар 
қисме аз калимаҳои аслии тоҷикиро иваз карда бошанд, теъдоди дигар ’ 
ҳамчун мафҳумҳои нав, ки муодилҳои тоҷикй надоранд, пазируфта 
мешаванд.

Вожаҳои русй ва аврупоӣ ба таркиби луғавии забони тоҷикй чун дигар 
иқтибосҳо ворид шудаанд, ки яке аз бахшҳои умдаи забонро фаро мегиранд. 
Замони иштиқоқи ин гурӯҳи вожаҳо аз охири садаи XIX оғоз гардида, то ба 
ҳол идома дорад, ки ин ба робитаҳои иқтисодӣ, фарҳангӣ, дипломатӣ, 
ҳамзистии якҷоя ва ғайраҳо алоқаманд аст.

Бо вуҷуди он ки калимаву истилоҳоти иқтибосоти русӣ-байналмилалӣ 
дар асару мақолаҳои Н. Маъсумӣ, Н. Шаропов, Т. Бердиева, Я. Калонтаров,
Ҳ. Маҷидов, Т. Ваҳҳобов, С. Мирзоев ва дигарон баррасӣ шуда бошанд ҳам, 
вале онҳо ба таври алоҳидаву мукаммал, яъне ҳамчун система (мутобиқати 
савтӣ, усулҳои ба меъёр даровардан) то ҳол мавриди таҳлил ва пажӯҳиш 
қарор нагирифта буданд. Бинобар ин, анҷоми ин вазифаро Холова Моҳира 
бар дӯш гирифтааст, ки қобили дастгирист.

Аз мундариҷаи автореферат маълум мешавад, ки муҳаққиқи ҷавон дар 
таҳқиқоти худ асосан ба маводи осори назмӣ, насрй, публитсистӣ, фарҳангҳо 
ва бархе аз номаҳои адибони асри XX такя намудааст.

Дар рафти таҳқиқ диссертант кӯшиш намудааст, ки дар ҳалли 
масъалаҳои зерин то ҷойи имкон муваффақ гардад:

1) нақши калимаву истилоҳоти иқтибосии русӣ ва аврупоиро 
муайян намояд; 2) вижагиҳои мутобиқшавии садонокҳои забони русиро ба 
забони тоҷикӣ муқаррар созад; 3) мутобиқшавии ҳамсадоҳои забони русиро 
бо ҳамсадоҳои забони тоҷикй арзёбй намояд; 4) хусусиятҳои мутобиқшавии 
ҳиҷои калимаҳои русӣ ва аврупоиро ба қолабҳои ҳиҷоии вожаҳои тоҷикӣ 
муайян кунад.

Бояд гуфт, ки ҳадаф ва вазифаҳои диссертатсия тариқи ду боби он -  
«Шароити таърихии иқтибосшавии калимаҳои русиву аврупой ва 

имконияти мутобиқшавии онҳо дар забони адабии муосири тоҷикй» (бо 

чор фасл), «Мутобиқати унсурҳои луғавии русиву аврупой ба меъёрҳои 

забони тоҷикӣ» (бо нуҳ фасл) амалй гардидааст.
Ҳамин тавр, аз рӯйи автореферат ҳукм кардан мумкин аст, ки 

диссертатсияи Холова Моҳира кори муҳим ва боарзиши анҷомёфта ба ҳисоб 
меравад. Муҳаққиқ аз осори манзуму мансур ва дигар сарчашмаҳои садаи XX 
истифода намуда, онҳоро мавриди баррасӣ қарор додааст, ки ин кор заҳмати 
зиёдеро талаб мекунад.

Бо вуҷуди ин, ҳангоми мутолиаи автореферат баъзе камбудиҳо, 
ғалатҳои имлоиву техникй ва китобатй ба мушоҳида расид, ки ба чанде аз 
онҳо таваҷҷуҳи диссертантро ҷалб карданӣ ҳастем:

1. Доираи мавзуъ хеле фарох интихоб шудааст. Барои як 
диссертатсияи номзадй баррасии танҳо калима ва истилоҳоти иқтибосии 
давраи Истиқлол кифоя буд.

2. Дар автореферат барои боби якум чор саҳифа ва барои боби 
дуюм 9,5 саҳифа ҷудо шудааст, ки нобаробарй ба мушоҳида мерасад.

3. Дар автореферат баъзе галатҳои имлоӣ, техникӣ ва аломатҳои 
китобатроҳ ёфтааст: саҳ. 3, 6, 12, 17, 18, 21, 23.

Албатта, ин эродҳо ҷузъӣ буда, ба ҳеҷ ваҷҳ қимати назарию амалиии 
диссертатсияро халалдор намекунанд. Диссертатсия ба талаботи бандҳои 31 -2



35-и Тартиби додани дараҷаҳои илмӣ, ки бо қарори Ҳукумати Ҷумҳурии 
Тоҷикистон аз 30 июни соли 2021, таҳти № 267 тасдиқ гардидааст, ҷавобгӯ 
мебошад Муҳаққиқи диссертатсия барои дарёфти дараҷаи илмии номзади 
илми филология аз рӯйи ихтисоси 10.02.01 -  Забони тоҷикӣ арзанда аст.

